R E L A C I O N

PËR
PROJEKTLIGJIN
PËR MIRATIMIN E STRATEGJISË USHTARAKE TË REPUBLIKËS SË SHQIPËRISË

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i projektligjit është miratimi i Strategjisë Ushtarake të Republikës së Shqipërisë. Strategjia Ushtarake është dokument themelor që jep parimet dhe konceptet kryesore për zhvillimin, përdorimin dhe drejtimin e Forcave të Armatosura të Republikës së Shqipërisë. Ajo bazohet në Kushtetutën e Republikës së Shqipërisë, në Strategjinë e Sigurisë Kombëtare dhe në Strategjinë Ushtarake të NATO-s.
Strategjia Ushtarake përbën një dokument orientues për drejtuesit civilë dhe ushtarakë të Forcave të Armatosura të Republikës së Shqipërisë për zhvillimin e forcës së ardhshme. Ajo shërben si pikë referimi për zhvillimin e dokumenteve të tjerë në nivel operativ të Forcave të Armatosura të Republikës së Shqipërisë.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Strategjia Ushtarake është një nga dokumentet kryesore në fushën e mbrojtjes. Ajo vjen natyrshëm në hierarkinë e dokumenteve strategjike në fushën e mbrojtjes, pas miratimit të Strategjisë së Sigurisë Kombëtare.
Strategjia Ushtarake është në përputhje me programin politik të Këshillit të Ministrave.

Projektligji “Për miratimin e Strategjisë Ushtarake të Republikës së Shqipërisë”, është parashikuar në programin e përgjithshëm analitik të projektakteve, për Ministrinë e Mbrojtjes, për vitin 2024.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Strategjia Ushtarake vlerësohet e hartuar në një mjedis sigurie të përkeqësuar dhe të paqëndrueshëm. Këto ndryshime vijnë kryesisht nga agresioni i pajustifikuar dhe i paprovokuar i Rusisë ndaj Ukrainës dhe vullneti i treguar nga Rusia për përdorimin e forcës ushtarake pa dallime dhe kufizime, duke shpërfillur e duke shkelur rëndë ligjet ndërkombëtare dhe parimet e Kartës së OKB-së dhe duke sfiduar rëndë paqen dhe sigurinë globale e rajonale. Rreziku i një agresioni ushtarak ndaj territorit  të Shqipërisë konsiderohet i ulët, por situata aktuale e sigurisë ndërkombëtare në kufijtë lindorë të Aleancës ka rritur mundësinë që një sulm ushtarak ndaj njërit prej vendeve aleatë të NATO-s, si dhe detyrimet që burojnë nga zbatimi i nenit 5, të Traktatit të Atlantikut të Veriut, ta përfshijnë Shqipërinë në një konflikt konvencional, i cili mund të përshkallëzohet nëpërmjet përdorimit të armëve të shkatërrimit në masë. Shqipëria nuk mbështet dhe as synon përdorimin e forcës ushtarake për motive agresioni ndaj një vendi tjetër. Për këtë arsye strategjia ekzistuese nuk i shërben më qëllimit të saj.
Kjo strategji vendos objektiva strategjiko – ushtarak, bazuar ne SSK por edhe në strategjinë ushtarake të NATO-s, ku mjedisi i sigurisë përballet nga dy kërcënimet kryesore si ai i Rusisë dhe nga terrorizmi, po ashtu strategjia ushtarake i kushton vëmendje edhe kërcënimeve në hapësirën kibernetike.

Draft strategjia përveç rifokusimit në mbrojtjen kolektive sipas nenit 5 të traktatit të Uashingtonit, ka vendosur një theks të veçantë mbi qëndrueshmërinë sipas përmbajtjes së nenit 3 të traktatit të Uashingtonit duke e sjellë këtë dokument në një linjë me Strategjinë e Sigurisë Kombëtare. 
Strategjia Ushtarake reflekton në mënyrë realiste mesazhet e iniciuara nga Koncepti Strategjik i NATO-s, mesazhet e samiteve të radhës të Aleancës, si dhe nga gjetjet e rekomandimet e Rishikimit Strategjik të Mbrojtjes së Republikës së Shqipërisë 2019 dhe Strategjisë së Sigurisë Kombëtare, miratuar me ligjin nr. 14/2024.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është në përputhje me rendin juridik të brendshëm. Ligji nr. 64/2014 “Për pushtetet dhe autoritetet e drejtimit e të komandimit të Forcave të Armatosura të Republikës së Shqipërisë”, në nenin 8 parashikon se Kuvendi i Republikës së Shqipërisë është autoriteti më i lartë në hierarkinë e pushteteve dhe autoriteteve të drejtimit e të komandimit strategjik të Forcave të Armatosura dhe ushtron kompetencat e mëposhtme: 

a) miraton me ligj Strategjinë e Sigurisë Kombëtare dhe Strategjinë Ushtarake të Republikës së Shqipërisë … ”.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk synon përafrimin me legjislacionin komunitar.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përbëhet nga 4 (katër) nene.  

Neni 1 parashikon miratimin e Strategjisë Ushtarake të Republikës së Shqipërisë, sipas tekstit që i bashkëlidhet projektligjit.

Neni 2 parashikon që ligji nr. 72/2015 “Për miratimin e Strategjisë Ushtarake të Republikës së Shqipërisë”, shfuqizohet.

Neni 3 ngarkon Këshillin e Ministrave të përgatisë aktet e nevojshme, sipas përcaktimeve të bëra në Strategjinë Ushtarake të Republikës së Shqipërisë.

Neni 4 parashikon hyrjen në fuqi të ligjit.

Strategjia Ushtarake përbëhet nga 5 (pesë) krerë.

Kreu I trajton veçoritë e strategjisë ushtarake. Në mjedisin e përkeqësuar të sigurisë globale, Republika e Shqipërisë, njerëzit dhe interesat tona përballen me një gamë të gjerë rreziqesh dhe kërcënimesh të mundësuara edhe nga teknologjia. Agresioni i paprovokuar i Rusisë ndaj Ukrainës dhe përdorimi i forcës ushtarake pa kufizim, ka risjellë konfrontimet dhe kërcënimet konvencionale në Evropë me implikime të reja politike, ekonomike, sociale dhe ushtarake dhe ndikimin të paparashikuar në sigurinë e brishtë të rajonit tone. Si vend anëtar i NATO-s, tashmë Forcat e Armatosura të Republikës së Shqipërisë kanë detyrime për të përmbushur, në kuadër të mbrojtjes kombëtare dhe asaj kolektive.

Kreu II përbëhet nga  mjedisi strategjik i sigurisë. Ky kapitull pasqyron analizën e faktorëve që ndikojnë në mjedisin e brendshëm dhe të jashtëm të sigurisë. Mjedisi i sigurisë ndahet në nivel global, rajonal dhe atë kombëtar, ku më pas trajtohen mundësitë dhe kërcënimet potenciale që rrjedhin prej tij. Këto kërcënime klasifikohen në konvencionale(kërcënimi rus) dhe jo konvencionale (si p.sh. terrorizmi, krimi i organizuar, korrupsioni, sulmet kibernetike fatkeqësitë natyrore dhe degradimi i mjedisit etj.). 
Kreu III trajton politikën e mbrojtjes, konceptin strategjik dhe parimet e objektivat e përdorimit të Forcave të Armatosura të Republikës së Shqipërisë. Strategjia Ushtarake bazohet në parimet e politikës së mbrojtjes të Republikës së Shqipërisë, të cilat sanksionohen në Strategjinë e Sigurisë Kombëtare. Parimet themelore të politikës së mbrojtjes, të mbështetura nga kjo strategji, janë:  parimet e politikës së mbrojtjes, politikë mbrojtëse dhe paqësore, përdorim sinergjik i elementëve kryesorë të fuqisë kombëtare, politikë mbrojtëse e bazuar në sigurinë dhe mbrojtjen kolektive, si dhe politikë mbrojtëse e bazuar në bashkëpunim. 
Për sa i përket konceptit strategjik të mbrojtjes të Republikës së Shqipërisë, ai është i lidhur në mënyrë integrale me Traktatin e Uashingtonit dhe Konceptin Strategjik të Aleancës. Si vend anëtar i NATO-s, Shqipëria e konsideron sigurinë dhe mbrojtjen e saj pjesë të sigurisë dhe mbrojtjes kolektive të Aleancës. Ndërsa misioni kushtetues i FARSH-it mbetet i njëjtë, koncepti i përmbushjes së tij zhvillohet duke sinkronizuar përpjekjet kombëtare me ato të aleatëve. Për të përmbushur këtë mision, FARSH planëzojnë, stërviten, pajisen dhe bashkërendojnë veprimtaritë me aleatët qysh në kohë paqeje.
Bazuar në mjedisin e sigurisë, parimet e politikës së mbrojtjes dhe objektivat e Shqipërisë në fushën e sigurisë dhe të mbrojtjes, forca e ardhshme do të konsolidohet më tej si një forcë profesioniste me cilësi të larta operacionale për përmbushjen me sukses të misionit, brenda dhe jashtë vendit. Disa nga parimet kryesore të zhvillimit dhe përdorimit të Forcave të Armatosura të Republikës së Shqipërisë, janë: forcë e aftë dhe shumë misionëshe, forcë e bazuar në përparësi, forcë me sistem të balancuar të shpenzimeve buxhetore, forcë e bazuar në një grupim të vetëm kapacitetesh, forcë e ndërveprueshme, forcë e motivuar dhe me moral të lartë, Forcë e integruar dhe plotësuese, forcë me kapacitete moderne, forcë e Armatosur e mbështetur në doktrinë, përfaqësim dinjitoz në strukturat kolektive të mbrojtjes, etj. 
Kreu IV 
Strategjia Ushtarake e Republikës së Shqipërisë jep objektivat strategjikë dhe ushtarakë të Republikës së Shqipërisë që rrjedhin nga:

· Kushtetuta e Republikës së Shqipërisë:

· Strategjia e Sigurisë Kombëtare (SSK) e Republikës së Shqipërisë:

· Në kuadër të NATO-s:

· Angazhime në kuadër të BE-së, OKB-së dhe koalicioneve: 

· Emergjencat civile: FARSH mbështesin autoritetet civile dhe popullsinë civile në raste emergjencash civile me kapacitete sipas nivelit të ambicies.

Për realizimin e këtyre objektivave strategjiku ushtarakë, Strategjia ushtarake përcakton Nivelin e Ambicies sipas objektivave të cituar me lart

Instrumentet për realizimin e këtyre objektivave janë: Hartimi dhe zbatimi i Planit Afatgjatë të Zhvillimit të FARSH (PAZHFA); implementimi i detyrimeve të Paketës së Objektivave të Kapaciteteve; materializimi i strukturës së re të FARSH përfshi edhe komponentin rezervist, si dhe rishikimi i Planeve të mbrojtjes të sinkronizuara me planet e Aleancës.
Kreu V trajton Burimet e mbrojtjes të cilat përfshijnë të gjitha asetet njerëzore, materiale dhe financiare, në dispozicion të FA-së për të realizuar misionin dhe detyrimet në kuadrin e mbrojtjes kolektive. Një theks të veçantë i jepet mbështetjes me buxhet mbrojtës të FARSH  në nivelet jo më pak se 2% të PBB. 
Planifikimi i burimeve të mbrojtjes do të krijojë kushtet për shfrytëzimin me efikasitet të tyre sipas Planit Afatgjatë të Zhvillimit të FARSH (PAZH), Listës së Integruar të Prioriteteve (LIP), si dhe Sistemit të Planifikimit, Programimit, Buxhetimit dhe Ekzekutimit të Mbrojtjes (PPBE).
VI. INSTITUCIONET DHE ORGANET QË NGARKOHEN PËR ZBATIMIN E AKTIT

Ministria e Mbrojtjes dhe Shtabi i Përgjithshëm i FA do të jenë institucionet kryesore për zbatimin e saj. Ministria e Mbrojtjes do të bashkëpunojë ngushtë në zbatimin e detyrimeve të kësaj strategjie me ministritë e tjera të linjës, Kuvendin, Presidentin e Republikës, Këshillin e Ministrave, Shërbimin Informativ të Shtetit dhe organet e pushtetit vendor. 

Miratimi i Strategjisë Ushtarake do ti hapë rrugë miratimit të PAZH-it i cili përcakton kapacitetet dhe aftësitë e nevojshme për të realizuar objektivat e dhëna në strategjinë ushtarake
VII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Hartimi i Strategjisë Ushtarake është bazuar në ekspertizën më të mirë, duke përfshirë në grupin e punës për hartimin e tij komandantë, oficerë shtabi, ushtarakë pjesëmarrës në operacione kombëtare dhe ndërkombëtare, stafe akademike të institucioneve arsimore dhe studimore të Forcave të Armatosura të Republikës së Shqipërisë, konsulencën e aleatëve strategjikë si dhe këshilli konsultativ në fushën e sigurisë dhe mbrojtjes.
Projektligji do të dërgohet për mendim në Ministrinë e Drejtësisë, Ministrinë për Evropën dhe Punët e Jashtme, Ministrisë së Brendshme, Ministrinë e Financave, Ministrit të Shtetit për Marrëdhëniet me Parlamentin dhe Shërbimin Informativ të Shtetit.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Burimet financiare për mbështetjen e shpenzimeve të mbrojtjes sigurohen nga buxheti i shtetit për mbrojtjen dhe nga programet e bashkëpunimit ushtarak. Për të garantuar zhvillimin e mëtejshëm dhe konsolidimin e forcës së ardhshme profesioniste që do të mundësojnë plotësimin e misionit dhe të NiA. Në zbatim të angazhimit të krerëve të shteteve në Samitin e Vilniusit, 2% i PBB do të jetë, duke filluar nga 2024, vetëm dysheme dhe jo më tavan i buxhetit të Mbrojtjes. Vetëm një mbështetje me jo më pak se 2% të PBB-së do të mundësojë arritjen e objektivave të përcaktuar në këtë draft dokument, duke mundësuar ngritjen dhe zhvillimin e kapaciteteve të nevojshme ne funksion të mbrojtjes kombëtare dhe asaj kolektive.
Përdorimi i burimeve të mbrojtjes në Forcat e Armatosura do të bëhet në mënyrë të balancuar ndërmjet tre kategorive kryesore të shpenzimeve (për personelin, për operacionet dhe mirëmbajtjen, si dhe për investimet), për të siguruar një zhvillim harmonik e të integruar të të gjitha fushave të mbrojtjes. 
MinistrI i MBROJTJES

                                                                                                                  Niko  Peleshi

Relacion shpjegues për projektligjin “Për miratimin e Strategjisë Ushtarake të Republikës së Shqipërisë”.



